
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԱՇՏՊԱՆՈՒԹՅԱՆ ՆԱԽԱՐԱՐՈՒԹՅԱՆ «ԿԱՐԵՆ ԴԵՄԻՐՃՅԱՆԻ ԱՆՎԱՆ ՄԱՐԶԱՀԱՄԵՐԳԱՅԻՆ ՀԱՄԱԼԻՐ» ՊԵՏԱԿԱՆ ՈՉ ԱՌԵՎՏՐԱՅԻՆ ԿԱԶՄԱԿԵՐՊՈՒԹՅԱՆԸ ԱՄՐԱՑՎԱԾ  ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՍԵՓԱԿԱՆՈՒԹՅՈՒՆ ՀԱՆԴԻՍԱՑՈՂ ԳՈՒՅՔԸ  ՀԵՏ ՎԵՐՑՆԵԼՈՒ ԵՎ ՕՏԱՐԵԼՈՒ ՄԱՍԻՆ

 

Հիմք ընդունելով  Հայաստանի Հանրապետության հողային օրենսգրքի 66-րդ հոդվածի 1-ին մասի 5-րդ կետը, <<Պետական ոչ առևտրային կազմակերպությունների մասին>> Հայաստանի Հանրապետության օրենքի 5-րդ և 24-րդ հոդվածները և Հայաստանի Հանրապետության կառավարության 2003 թվականի հունիսի 13-ի N 882-Ն որոշման պահանջները` Հայաստանի Հանրապետության կառավարությունը որոշում է.
1. Հայաստանի Հանրապետության պաշտպանության նախարարության «Կարեն Դեմիրճյանի անվան մարզահամերգային համալիր» պետական ոչ առևտրային կազմակերպությանը ամրացված և Հայաստանի Հանրապետության սեփականությունը հանդիսացող ՀՀ քաղ. Երևան, Կենտրոն համայնք, Ծիծեռնակաբերդի զբոսայգի մարզահամալիր հասցեում գտնվող, Հայաստանի Հանրապետության կառավարության 1998 թվականի մարտի 27-ի N 209 որոշմամբ սահմանված կարգով 2015 թվականի օգոստոսի 12-ի դրությամբ 27.568.962.455 դրամ գնահատված արժեքով` 46335.7 քառ. մետր մարզամշակութային կենտրոնից, 40.0 և 50.0 քառ. մետր օժանդակ շինություններից, 2800.0 քառ. մետր ջրավազաններից և աստիճանից, 3851.3 քառ. մետր ջրավազանից բաղկացած անշարժ գույքը և 1.575.037.555 դրամ կադաստրային արժեքով` 9,559587 հեկտար սեփական հողամասը հետ վերցնել և ուղղակի վաճառքի ձևով օտարել <<ՆՏԱԱ ԻՆՎԵՍՏՄԵՆՏ ԳՐՈՒՊ>> սահմանափակ պատասխանատվությամբ ընկերությանը (հասցեն` ՀՀ, ք. Երևան, Հր.Քոչարի փ., շ. 22/15, Արաբկիր 0012): 
2. Սահմանել, որ սույն որոշման 1-ին կետում ուղղակի վաճառքի ձևով օտարման ենթակա անշարժ գույքի վաճառքի գինը` 30.000.000 (երեսուն միլիոն) ԱՄՆ դոլարին համարժեք դրամ:

3. Հայաստանի Հանրապետության պաշտպանության նախարարին` սույն որոշումն ուժի մեջ մտնելուց հետո մեկամսյա ժամկետում գնորդի հետ կնքել առուվաճառքի պայմանագիր, որի դրույթներն ուժի մեջ կմտնեն գնորդի կողմից սույն որոշման` 2-րդ և  4-րդ կետերում նշված վճարումները սույն որոշման 7-րդ կետով սահմանված ժամկետում կատարելուց հետո:

4. Սահմանել, որ գնորդը պարտավոր է` 

1) իր միջոցների հաշվին վճարել գույքի արժեքի որոշման համար նախատեսված 2.120.000 դրամ գումարը, ինչպես նաև գույքային իրավունքների պետական գրանցման հետ կապված վճարներն ու տուրքերը Հայաստանի Հանրապետության օրենսդրությամբ սահմանված կարգով,

2) պետական գրանցում ստանալու օրվանից 10-օրյա ժամկետում առնվազն 6 ամիս ժամկետով և առնվազն 55.000 դրամ նվազագույն աշխատավարձով աշխատանքային պայմանագրեր կնքել սույն որոշման ընդունման պահին «Կարեն Դեմիրճյանի անվան մարզահամերգային համալիր» պետական ոչ առևտրային կազմակերպությունում փաստացի աշխատող 99 աշխատողի հետ,

3) օրենքով սահմանված կարգով պետական գրանցում ստանալու օրվանից պահպանել «Կարեն Դեմիրճյանի անվան մարզահամերգային համալիր» անվանումը,

4) պահպանել մարզամշակութային համալիրի օգտագործման ուղղվածությունը,

5) 10 տարվա ընթացքում յուրաքանչյուր տարի ապահովել Հայաստանի Հանրապետության կառավարության հայտով համապատասխան նշանակություն ունեցող մինչև 5 միջոցառման, բայց ոչ ավելի, քան տարեկան 12 օր տևողությամբ, անվճար կազմակերպումը,

6) Կարեն Դեմիրճյան անվան մարզահամերգային համալիրի տարածքում քաղաքացիների համար ապահովել Ծիծառնակաբերդ այցելելու անարգել ու անվճար սերվիտուտի իրավունք` հողատարածքի նկատմամբ սեփականության իրավունք ձեռք բերելու դեպքում:

7) <<Պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին>> ՀՀ օրենքի 36-րդ հոդվածով սահմանված կարգով լիազոր մարմնին տալ պահպանական պարտավորագիր,
8) կատարել սույն որոշման հավելվածով նախատեսված ներդրումային ծրագիրը , որի կատարման սկիզբ է համարվում սույն որոշման 3-րդ կետով նախատեսված պայմանագրի ուժի մեջ մտնելու օրը:


5. Հավանություն տալ <<ՆՏԱԱ ԻՆՎԵՍՏՄԵՆՏ ԳՐՈՒՊ>> սահմանափակ պատասխանատվությամբ ընկերության ներդրումային ծրագրին՝ համաձայն հավելվածի:

6. Համաձայնություն տալ Երևանի քաղաքապետի՝ <<ՆՏԱԱ ԻՆՎԵՍՏՄԵՆՏ ԳՐՈՒՊ>> սահմանափակ պատասխանատվությամբ ընկերությանը  ուղղակի վաճառքի ձևով Երևան քաղաքի Կենտրոնի վարչական շրջանում՝ Կարեն Դեմիրճյան անվան մարզահամերգային համալիրին հարող հատվածում գտնվող ընդհանուր՝ 8.547 հա  հողամասերի օտարման առաջարկությանը:

7. Սույն որոշմամբ նախատեսված գույքի վաճառքի գինը, ինչպես նաև մյուս վճարումները կատարել սույն որոշումն ուժի մեջ մտնելուց հետո մեկ ամսվա ընթացքում: Գույքի վաճառքի գնի չվճարած մասի նկատմամբ, վճարումների հետաձգված օրերի կտրվածքով, հաշվարկելով Հայաստանի Հանրապետության կենտրոնական բանկի կողմից սահմանված բանկային տոկոսի հաշվարկային դրույքը` Հայաստանի Հանրապետության արժույթով, սույն որոշման 2-րդ կետով սահմանված գումարն ուղղելով <<Հայաստանի Հանրապետության բյուջետային համակարգի մասին>> Հայաստանի Հանրապետության օրենքի 12-րդ հոդվածի 3-րդ մասի և 282-րդ հոդվածի 2-րդ մասի <<գ>> պարբերության համաձայն` <<Պետական սեփականություն համարվող հիմնական միջոցների (ֆոնդերի) օտարումից մուտքեր>> գանձապետական հաշվին և համապատասխան համայնքի բյուջե:
8. Սույն որոշմամբ, ինչպես նաև սույն որոշման 3-րդ կետով նախատեսված պայմանագրով ստանձնած պարտավորությունների չկատարման կամ թերի կատարման համար գնորդը կրում է պատասխանատվություն Հայաստանի Հանրապետության օրենսդրությամբ սահմանված կարգով:
9. Օրենքով սահմանված կարգով լուծարել <<Կարեն Դեմիրճյան անվան մարզահամերգային համալիր>> պետական ոչ առևտրային կազմակերպությունը:

Հավելված 
ՀՀ կառավարության    <<  >>       2015թ. N   -Ն որոշման

<<ՆՏԱԱ ԻՆՎԵՍՏՄԵՆՏ ԳՐՈՒՊ>>  ՍՊ ընկերության

ներդրումային ծրագիր

 <<ՆՏԱԱ Ինվեստմենտ Գրուպ>> ՍՊ ընկերությունը նպատակ ունի Կ. Դեմիրճյանի անվան մարզա-համերգային համալիրի ձեռք բերման և հարակից տարածքի կառուցապատման միջոցով իրականացնել խոշոր ներդրումային ծրագիր, որի ընդհանուր նկարագիրը հետևյալն է.

1. վերանորոգել Կ. Դեմիրճյանի անվան մարզա-համերգային համալիրի շենքը:

2. նախատեսվում է նաև իրականացնել կառուցապատում և ստեղծել ընտանեկան ուղղվածության համալիր կենտրոն, որը առաջինն է ոչ միայն Հայաստանում, այլև` տարածաշրջանում, որը ներառելու է հյուրանոցներ, փակ ջրաշխարհ, համերգային դահլիճներ, հանդիպումների սրահներ, ռեստորաններ, խանութներ և խաղատուն:

Հյուրանոցներն ունենալու են 350-ից ավելի ընտանեկան ոճի սենյակներ: Փակ ջրային ատտրակցիոնը ունենալու է ավելի քան 18.000 քմ մակերես, աշխատելու է  12 ամիս:

Ծրագիրը նախատեսվում է իրականացնել առավելագույնը 4 տարվա ընթացքում:

Ծրագրի ընդհանուր ծախսերը` ներդրումների չափը, գերազանցում է 100.000.000 ԱՄՆ դոլարը, որը կճշգրտվի համապատասխան նախագծերը հաստատվելուց հետո, սակայն հաստատապես չի նվազի նշված չափից: Համապատասխան դրամական միջոցները ներգրավվելու են օտարերկրյա պետություններից:

Ծրագիրը կապահովի առնվազն 250 նոր աշխատատեղ:

Համալիրի ճարտարապետական լուծումները լինելու են կախարդական գորգի թեմաներով, որը յուրաքանչյուր ծնող ցանկանում է վայելել իր երեխաների հետ և դարձնել երկար տարիների հիշողություններ:

Համալիրի կառավարումը պետք է իրականացնի միջազգային հանրային կապեր հաստատող մարմին, որը պետք է համագործակցի միջազգային ճանաչում ունեցող խոշոր 
մարկետինգային և տուրիստական գործակալությունների հետ, ներառյալ American Express, AAA, Diners և այլն:

Մեր կառավարումը պետք է կապ հաստատի նաև միջազգային երաժշտական (համերգներ կազմակերպող) ընկերությունների հետ, ինչպիսիք են Virgin records, Sony records, EMI, դրա հետ միաժամանակ, համերգային կենտրոնները պետք է ամրագրվեն միջազգային գերաստղերի հետ:

Մենք համոզված ենք, որ մոտ 1 մլն այցելու կլինի Հայաստան, և ամենակարևորը, Համալիրը կապահովի ընտանիքների այցելություն Հայաստան:
